
So'io ta'uve mukalu xe muxatele vile sou muxali, la 
Lataua mupalusou angelo vile ualasou lexe Xavulieli
muxali mune'e no tuala vile ne Naseleti no xalee lia
tila ne Xalilaia. Anu muxali noxie sema vile vuanga
misosovosie lexe i'uluxu itema vile ualasou lexe
Iosepu, anu Deviti 'ilusunu vile. Sema ne, ualasie lexe
Malia.



La anu muvikalane aloxo 'o, “Na'ume
uasi. Lataua tanuxene nini Malia. 
Nalomu, ulai ili'i la nini oponeni la 
navo'onu 'iline vile mulu. La 
namoxo'u ualasou lexe Iesu.
Ulai, la anu uxali tila mo ane'i
ilemolu lexe Lataua teitexi
manina 'Olu. La Lataua Tila
usosovosou Iesu sou uno'u tanixu
'ilusunu Deviti. Anu sou usaxila'a
Iakovo ta xaixasou ilo'a ta 
'ilu'ilusunu utotomu mo saxisaxila'u
noxou ne umomomo sou 
ukalu uasi.” 



Ia Malia mivikalanu angelo aloxo 'o, 
“Mii ane 'o uxali a loxovaa? Xo eni
vuanga sio.” Angelo mukoline aloxo
'o, “Ulai, la Uleenu Tavuna uxolu
noxine, la sou Lataua teitexi
manina xaviinu uvausine. 
Aloxo ne, la sou nini
navo'onu 'iline ne. La 
imoxo'u lexe itema
vile malemalenge
noxou Lataua mo
Anu Lataua 'Olu.”



No voxo ane ne, la Malia miavuti sou mipalea
minuna no xalee lia tila ne Iutaia, la sou 
mitelo no tuala vile muxolu no laxa'ilu vile.
Mixali la mi'unalai no tani
noxou Sakalia sou
misexelaxe Elisaveti.
No mine Elisaveti
milomusou vaikala sou
sexela noxie Malia, la 
keakea no nano no 
opoone ne, musuxulae. 
Xe Uleenu Tavuna
mu'ana'ana noxie
Elisaveti.



La ane mi'ava tatila aloxo 'o, “Lataua
mualusine laixe manina no taiine'i ta sema
tavu'alo, mo mualusou 'iline e muxolu no 
oponeni ne kalumo.”



A'alosou Iesu kalisito muxali aloxo. Nenu Malia ane'i
misosovosie mukalu sou iuluxu
Iosepu ia ilou ixolu ipita uao, 
ia ane'i mimaisie lexe ane
opoone. Keakea ane ne no 
anu xavi noxou Uleenu
Tavuna la mumulaxu
no nano no opoone.
Mulue Iosepu anu
itema mulapu, anu mulomu
lexe Malia opoone la anu
lexe usuane ia anu umasaxa
lexe upamaela ne Malia no 
ie'i ta mitema uasi, la sou 
anu umasaxa lexe
usu'ane se'isisi.



Iosepu uxoo uxavuxavutala la muai pipiena lexe angelo
noxou tila muxali noxou la sou muvikalanu aloxo 'o. 
“Iosepu, nini Deviti 'ilusunu, na'ume mamu
nano'e Malia loxo semameni. Nalomu! 
Molomolo ane muxolu no opoone ne 
muxali no anu xavi noxou
Ulee Tavunasi.”



“Ane ivo'onu 'ilie mulu, la nalemolu ualasou lexe Iesu
xo Anu sou uxexeenu 'ili'ilixo masua noxi'a ta mitema
mo ulivunoxa'a.” No voxo ane Iosepu mutulu
la anu mulai mu'oxonu aloxo angelo noxou
Tila muvikala nuxu lexe anu uno'e
semau. Ia ilou iai uasi, mulai muxali no 
voxo e Malia mivo'onu 'ilie no anu, la sou 
mumoxo'u ualasou lexe Iesu.



Ioxe, no voxo ane ne, la tila noxi'a ta Romu ualasou
lexe Kaisari Auxusuto mumulaxu vaikala vile pekia'u. 
La muvikala aloxo 'o, 
“Ngingi ta mitema ne 
Romu ukalusi ne, 
ngalai no 
nunisinge

sou 
ikaukavu

ualasinge

no lavuku noxilo.” 



La sou ta mitema mukalusi milai no nunisi'a sou lexe
ikaukavu ualasi'a. Ioxe, itema vile ualasou lexe Iosepu
kalumo mulutu No tuala ne 
Naseleti no xalee lia tila
ne Xalilaia, sou 
mununa no tuala
ne Vetiliemu

no 
xalee lia

tila ne Iutaia. 



Xo anu Deviti 'ilusunu vile. Anu ilee Malia e isosovosie
lexe anu semau, milai sou ikaukavu ualasi'a. Ia Malia 
ne, ane opoone.



Xe no voxo ane ilou
mixolu ne Vetiliemu, la 
voxo sou lavulo'o noxie
muxali.



La mivo'onu 'ilie mulu laposalaxu. Mivo'onu mukalu, la 
mikupokuponu no anu lavalavasi'a ta keakea sou 
miaisou no nano no taasou
la'ilalixa'a ta bulumakau. 
Xo tani vile sou 
ane'i iai no 
anu uasi. 



Io, no xalee lia vile no ale ne Vetiliemu, la ta mitema
mose'i 'a mixaxai sou misaxila'a ta sipsip no 'olovoxo
ane ne. La angelo noxou Tila muxali

noxi'a xe lamanaxu Tila 
mukaasi'a, 
la ane'i
mi'ume. Ia, 
angelo
muvikalane'i

aloxo 'o, 
“Nga'ume uasi.” 



“Xo eni ene'enu a'alo laixe sou u'oxongengi ta mitema
ukalusi no lia 'o, nga'osa no anu. A'alo laixe ne aloxo
'o. Vaimomo 'o, itema sou pamauli

mupaa no tuala noxou
Deviti. 

Anu Tila 
Kalisito.”



“Anu sosovo noxinge sou ngalavusou aloxo 'o. Ngalai la 
ngamaisou keakea vile mikupokuponu no anu lavalava 
ka miaisou no taasou la'ilalixa'a ta 

bulumakau.” 



Angelo muvikala mukalu, la alaxu vilesisi, la ta angelo
tavu'alo sou 'oto'oto no opo loxotolo ne 
mixali mipita noxou sou mi'itinu

Lataua ualasou. 



La mivikala aloxo 'o, “Ta'itinu ualasou Lataua uxolu
teitexi manina. Nexi telinga lexe opo
se'isisi noxou Lataua uxolu noxi'a ta 

mitema no lia ane Lataua
u'osasi'a.” 



Ta angelo mivikala aloxo ne mukalu, xe mixexesi'a sou 
milivu no opo loxotolo, la ta mitema sou isaxila'a ta 
sipsip mivikalane'i ngatongato'o lexe, “Ioxe, nenge'a

talai ne Vetiliemu mo tamaisou mii ane muxali e 
Tila muvikalanengexu 'o.” 



La sou ane'i mipalea milai, la mixalisi'a Malia ilou
Iosepu xe mimaisou keakea uai no taasou la'ilalixa'a
ta bulumakau. Mimaisou mukalu, la milai mia'aloi'a ta 

mitema no anu a'alosou keakea e ta angelo
mia'aloxu.



Malia mivo'onu
Iesu no tuala ne 
Vetiliemu, no xalee
lia tila ne Iutaia, no 
voxo ane
Elodesi

muxolu tatananu tuala. Ane
mivo'onu Iesu mukalu xe ili'i la ta 
mitema sou lavulavu me'a no aso
uxali utelo mine'e ne Ielusalemu.



La ane'i mitalitali'i
aloxo 'o. “Molomolo
e muxali lexe anu 
tatananu tuala ne 
Iutaia ne Anu 
muxolu 'ava? 

Xo nengi temaisou oto sou no 
xalee mutelo no anu aso uxali 
utelo, la sou nexi tene'e sou 
talotu ulai noxou.”



Xe Elodesi musova anaxu
mulai noxi'a ta mitema
sou lavulvavu ne la 
mitalumesi, 
la milai noxou sou 
ulavusou laixe noxi'a
lexe oto ne muxali a talu.



La sou anu mupalusi'a
milai ne Vetiliemu, la 
muvikalane'i aloxo 'o. 
“Ngingi ngalai la 
ngakamuli molomolo ne 
laixe. Lexe ngingi naxali
sou ukalu la sou ngasovanu
vaikala ulivu une'e noxilo. 
Mo eni kalumo alai alotu
noxou.”



Xe ane'i milomusou vaikala noxou tatananu tuala ne 
mukalu, la sou ane'i milai. Ane'i mimaisou oto loxo

ane'i mimaisou te'i no aso uxali utelo, 
oto ne muulaxune'i mulai
mutulu muisalili teitexi no 
tani e molomolo ne muai

no anu. 



La ane'i mi'unalai no tani, la mimaisi'a keakea ilee
nenu Malia, la mixola'u tava'a vo'uxu mo mitangatulu

mulu'elai no lia sou milotu mulai noxou
keakea. Ane'i mino'u mimii e 
loxo xoulu, xe ueli, xe avuavu
e tuma'u laixe sou milolovolo

mulai noxou.



Xe miai no 'olovoxo la miai pipiena lexe Lataua
muvikalane'i lexe mamu sou ngingi ngalivu ngalai noxou

Elodesi, la sou ane'i mimulinu vote'i
vileli sou milivu milai no 
tualasi'a. 



Ane'i milivu mukalu, la sou 
Iosepu muai pipiena lexe
angelo noxou Tila muxali
noxou la muvikalanu aloxo 'o. 
“Natulu mo nano'a keakea
ilee nenu mo ngavula
ngalai ne Aixiputo. 
Ngaxolu ne ulai uxali no 
anu voxo ane lexe eni
avikala neni. 

Xo Elodesi anu 
ukamulinu keakea ne 
sou lexe uvau usoli.”



Anu muavuti la muvulane'i
keakea ilee nenu no 'olovoxo
la ilo'a milai ne Aixipto, La 
ilo'a milai mixolu ne mutalo
no voxo ane Elodesi musoli, 
la mimii ane ne anu
mumomosou vaikala vile 
Tila muxalixu te'i no 
anaxu itema sou
palomatana

vile ne muvikala aloxo 'o, 
“Eni a'avalou alixeni uatu ne 
Aixipto.”



Xe Elodesi mulavu lexe ta 
mitema sou lavulavu no aso
uxali utelo 'ole ne 
mikalavoinu, la anu la'iaxu
misevile la anu mupalusi'a ta 
mitema sou 'oto'oto noxou
milai no tuala tila ne Vetiliemu. 



La muvikalane'i aloxo 'o. 
“Ngalai no tuala tila mo
ngave'ave'a ta molomolo ta 
mulu e tauu iexa'a muxali loxo
tamei mo ulu'e isoisoli.” Xo anu 
xavutalau lexe u'vea ta 
molomolo ta kitukitu e ta neni'a

mi'vo'one'i no 
voxo ane ne. 



Umomomo loxo anu mutali'isi'a
ta mitema sou lavulavu lexe
voxo ane vaa ne oto muxali no 
anu.



Ili'i no voxo e Elodesi musoli
mukalu, la Iosepu muxolu ne 
Aixiputo. Anu muai pipiena
lexe angelo noxou Tila
muxali noxou la muvikalanu

aloxo 'o. “Nini natulu, 
mo nano'a molomolo ilee
nenu 'o mo nalivu ulai ne
Isilaeli. Xo ta mitema

imasaxa

lexe iva'u keakea ne a 
misoisoli mukalu.”



Anu mulomu lexe Akelao
muno'u tanixu momu
Elodesi sou usaxila'a
ta Iutaia. 

Iosepu mumama'u sou 
lexe ulai no xalee ane ne. 
La Lataua muvikalanu no anu aipiepiena
lexe nalai no tuala tila ne Xalilaia.



La sou anu mulai
muxolu no tuala tila
ne ilemolu lexe
Nasaleti. 

'Ilixo ane ne 
mumomosou vaikala noxi'a ta 
mitema sou palomatana lexe, 
“Ane'i ilemolu lexe itema si'e Nasaleti.”



36 60

Lataua tanunenge nenge ta mitema no   
xalee lia mukalusi, la sou mulosinge

'Olu vilesisi mo sou lexe anu 
ane umulaxu tanu noxou
'Olu ne, la usoli uasi, 

uno'u mauli
kaluxu
uasi.



Romu 3:23
Xo nenge ta mitema latala ne tesusu mukalusi mo

tamomomo sou nenge'a Lataua taxolu tapita mo ta'itinu
Lataua ualasou teitexi no opo loxotolo uasi.

Romu 6:23
Aloxo ne la sou ta mitema ane ixaxai no laaxu susu ne 

ino'u lakolisou ane soli nesi. Ia mauli kaluxu uasi teno'u
ne Lataua mulosinge vitanisi no anu xaixai noxou Tila 

noxinge Iesu Kalisito.

Evalaio 9:27
Anu aloxo ta mitema ne isoli alaxu vilesisi, xe ili'i la ixali

itulu no anu vaivaikala noxou Lataua.



Epeso 2:8,9
La sou no anu alauna noxou la, Anu mupamaulingengi xo 
ngingi ngemuxaxu tangengi noxou. Mii ane 'o, nga'itinu
ualasinge lexe ngingi nge'oxonu muxali no anu xaixai
noxinge, mo lakolisou xaixai noxinge uasi. Anu Lataua

molusi mulosinge vitanisi.

Romu 10:9,10
Lexe nini navikala lamana no anaxene no ie'i ta mitema
lexe, “Iesu anu Tila.” Xe namuxaxu taneni lexe Lataua

mutulusou no lulu, la Lataua upamaulineni. Xo nenge
temuxaxu tanenge noxou la sou Lataua umoxo'inge lexe
nenge ta mitema telapu, xe no anangenge tapala'alixu

lexe nenge temuxaxu tanenge noxou la 
sou Lataua upamaulinenge.



Ioanesi 3:16,17
Lataua tanunenge nenge ta mitema no xalee lia mukalusi, 

la sou mulosinge 'Olu vilesisi mo sou lexe anu ane
umulaxu tanu noxou 'Olu ne, la usoli uasi, uno'u mauli
kaluxu uasi. Anu Lataua mupalusou 'Olu mulu'e sou 
utulusi'a ta mitema no lia 'o no anu vaivaikala uasi, 

mulu'e sou upamauline'i.

1 Ionesi 5:11-13
Lataua muvikala lexe ulosinge mauli ane ukalu uasi. Xe 

mauliu ane ne, muxolu noxou 'Olu Iesu. 'Ei ane anu uno'u
'Olu, la anu uno'u mauli. Ia 'ei ane anu uno'u Lataua 'Olu 

uasi, la anu uno'u mauli uasi. Ioxe, eni ekaukavunu
vaivaikala ane ne ulai noxinge ngingi e ngamuxamuxaxu
tangengi noxou Lataua 'Olu, mo sou ngingi ngalavu laixe

lexe ngingi ngeno'u mauli ane ukalu uasi.

